
IEWERS in die argief van BAT, of dan Rupert Internasionaal op Stellenbosch, lê daar ’n handgeskrewe brief op Croxley-skryfpapier wat in 1961 aan dr. Anton Rupert gestuur is. Ook ’n getikte afskrif van die antwoord op dié brief, op papier met die Rembrandt-briefhoof daarop. 

Rupert se sekretaresse het beleef gemeld dat hy daarna gekyk het, maar dat hy hom nie op daardie stadium wou verbind op ’n gebied wat nie by sy bestaande sakebelange ingeskakel het nie.

Die naïewe skrywer van die brief aan Rupert was ’n 17-jarige matriekleerling met ’n passie vir motors, veral Borgwards. Die skrywer was ek!

Die agtergrond vir die brief was die feit dat die Borgward-motormaatskappy in Bremen bankrot gespeel het en dat die maatskappy, wat van ligte mini-motors tot swaar vragmotors vervaardig het en ook pas ’n nuwe helikopter suksesvol ontwikkel en getoets het, te koop was vir die hoogste aanbod. Die kroon van die Borgward-maatskappy was natuurlik die Isabella wat vanaf 1954 diep spore in die Suid-Afrikaanse motorgeskiedenis getrap het.

Agterna gesien was Rupert se besluit seker die regte een; ’n Mexikaanse firma het die hele Borgward-maatskappy gekoop en die fabriek in Monterrey in Mexiko herbou – en ná produksie van ’n jaar of twee self ook bankrot gespeel.

Hoekom het ek in die eerste plek vir Rupert geskryf; ’n man wat seker nie regtig ’n motorentoesias was nie en meer vir kuns en kultuur en bewaring omgegee het?

In 1952 het sy Rembrandt Chevrolet-paneelwaens, waarvan een helfte groen en die ander helfte rooi geverf was, die land saam met die poskoetse tydens die Van Riebeeckfees deurkruis. In 1955 het hy egter ’n vrouebemagtigingsgroep op die been gebring, Senator-koffie en Braganza-tee. Hierdie keer was daar nie paneelwaens aan die verteenwoordigers uitgereik nie, maar stylvolle Borgward Isa-bella-stasiewaens met sagte groen en wit kleure en goue skrif langs die kante om Braganza-tee te adverteer. Onder die eerste verteenwoordigers van Braganza was die (latere) vrou van generaal Magnus Malan. Iewers moes dit in my jeugdige en voortvarende motorbrein vasgesteek het, dat Rupert tóg vir Borgwards omgegee het én baie geld gehad het! (En onlangs het ek in die Universiteit van Stellenbosch se fotoargief op ’n foto afgekom waarin Borgward-stasiewaens in die destydse Selford-motors se paneelklopafdeling tot “Braganza” Borgwards omtower word! Die episode met my kinderlike brief het weer in my gedagtes begin loop).

As student op Stellenbosch het my paaie later indirek met Rupert gekruis; ek het verskeie kere sy Rodin-kunsuitstalling gaan besoek, omdat daar altyd ’n pakkie of wat Rembrandt van Rhyn-sigarette in die foyer van die gebou was en besoekers hulself daarmee kon help. (Hierdie “voorreg” het ’n paar dae so voortgeduur, totdat iemand ontdek het dat daar te veel studente was wat herhaaldelik die beeldhouwerke kom besigtig het). Later het ’n neef van my in dieselfde Rembrandt-gebou gewerk en kon ek deur hom sigarette heelwat goedkoper daar koop.

Jare later het ek Peugeot-onderdele op ’n skrootwerf gesoek en in ’n 204-wrak die waarborgsertifikaat van die motor gekry. Die geregistreerde eienaar van die klein Peugeot, met die dwarsgemonteerde enjin, was oënskynlik mevrou Rupert. 

Dit het vir my baie gesê: grootheid lê dikwels in beskeidenheid.

Daarna het ek af en toe gesien hoe Rupert in sy groot – maar onopvallende – Mercedes vervoer word. En ’n jaar of twee gelede het ek langs hom gestaan toe ’n belangrike boek bekend gestel is; hy het moeilik beweeg, maar hy het deur die hele geleentheid gestaan, omdat hy sy sitplek aan ’n veel jonger dame afgestaan het. Ek wou hom graag vertel het van my brief aan hom destyds. Maar ek wou nie so ’n groot persoon bemoei met simpel kinderstories en motordrome van kleintyd nie en dat ek hom destyds as die redder van die Borgward-legende gesien het nie. Maar miskien sou hy dit tog geniet het of amusant gevind het? Ek weet nie. Tog het hy as kultuur- en geskiedenismens vir motorentoesiaste ook ’n nalatenskap gelewer, deur sy mildelike finansiële bydrae om die Heidelberg-vervoermuseum op te rig en in stand te hou. Daar kan die jonger generasie ook sien hoe sy Braganza Borgwards gelyk het.

Die Borgward-era is verby; en nou het ons ook vir Rupert gegroet. En die boodskap wat hy nalaat, is dat grootheid nie gemeet word aan die prys van ’n motor of sy byderwetsheid nie; karakter en persoonlikheid en beeld is nie ’n “ding” wat gekoop kan word nie, maar wat jy van binne uitstraal. Ek neem afskeid van ’n werklike groot man.

